ՀԻՄՆԱՎՈՐՈՒՄ
§ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2021 ԹՎԱԿԱՆԻ ՊԵՏԱԿԱՆ ԲՅՈՒՋԵՈՒՄ ՎԵՐԱԲԱՇԽՈՒՄ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2020 ԹՎԱԿԱՆԻ ԴԵԿՏԵՄԲԵՐԻ 30-Ի N 2215-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ¦ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ
1. Իրավական ակտի անհրաժեշտությունը (նպատակը). 
Նախագծի նպատակն է արդարադատության ոլորտի բարեփոխումներին ուղղված բյուջետային աջակցության ծրագրով առաջին փուլում հատկացված 9 միլիոն եվրո գումարի ծախսերի սահմանումը: 
2. Ընթացիկ իրավիճակը, խնդիրները և առաջարկվող կարգավորման բնույթը
Եվրոպական միությունը Հայաստանում արդարադատության ոլորտի բարեփոխումների իրականացմանն աջակցելու նպատակով Հայաստանի կառավարությանը 2020 թվականին հատկացրել է բյուջետային աջակցության ծրագրով նախատեսված ընդհանուր 30 միլիոն  եվրո բյուջեի առաջին փուլի համար նախատեսված գումարը՝ 9 մլն եվրոյին  համարժեք 5,707,787.3 հազ. դրամ, որն ուղղվելու է հակակոռուպցիոն կոմիտեի, հակակոռուպցիոն դատարանի ստեղծմանը, ժամանակակից և որակյալ դատական ծառայությունների մատչելիության բարելավմանը: Վերոնշյալ գումարից  3,657,526.0  հազ. դրամը, այսինքն՝ մոտ 64 տոկոսը ուղղվելու է ոչ ֆինանսական ակտիվների գծով /կապիտալ/ ծախսերին:
Նախագծում ծախսերը նախատեսվել են ելնելով ՀՀ կառավարության 2019 թվականի հոկտեմբերի 10-ի N 1441-Լ որոշմամբ հաստատված Հայաստանի Հանրապետության իրավական և դատական բարեփոխումների 2019-2023 թվականների ռազմավարությունից և դրանից բխող գործողությունների ծրագրերից, 2019 թվականի հոկտեմբերի 3-ի N 1332-Ն որոշմամբ հաստատված Հայաստանի Հանրապետության հակակոռուպցիոն ռազմավարությունից և դրա իրականացման 2019-2022 թվականների միջոցառումների ծրագրից, ինչպես նաև Հայաստանի Հանրապետության քրեակատարողական և պրոբացիայի ոլորտի 2019-2023 թվականների  ռազմավարությունից,  դրա իրականացման 2019-2023 թվականների միջոցառումների ծրագրերից։
Հակակոռուպցիոն կոմիտեի ստեղծման և գործունեության ապահովման համար 2021 թվականին նախատեսվում է 1,644,117.5 հազ. դրամ, որից՝ 215,029.3 հազ. դրամ՝ շենքային պայմանների ապահովման, 120,000.0 հազ. դրամ՝ տրանսպորտային սարքավորումների, 409,500.0 հազ. դրամ՝ վարչական սարքավորումների ձեռքբերման և 899,588.2 հազ. դրամ՝ աշխատավարձի, կոմունալ ծախսերի, գրասենյակային, տրանսպորտային նյութերի ձեռքբերման նպատակով: Հակակոռուպցիոն կոմիտեի հաստիքների թվաքանակը նախատեսվում է 155 միավոր, աշխատավարձի ամսական ֆոնդը՝ 108,118.5 հազ. դրամ: Ընդ որում, Հակակոռուպցիոն կոմիտեի գործունեությունը նախատեսվում է 2021 թվականի հունիս ամսից, դրան համապատասխան էլ կատարվել անհրաժեշտ ծախսերի հաշվարկը: 
Հակակոռուպցիոն և վերաքննիչ հակակոռուպցիոն դատարանների ստեղծման և գործունեության ապահովման նպատակով նախատեսվում է 2,721,016.1 հազ. դրամ, այդ թվում՝ շենքային պայմանների ապահովման համար՝ 573,336.0 հազ. դրամ, տրանսպորտային և տեխնիկական հագեցվածության նպատակով՝ 169,263.9 հազ. դրամ, սեպտեմբեր ամսից դատարանների գործունեության ապահովման ընթացիկ ծախսերի համար՝ 227,641.2 հազ. դրամ և 1,750,775.0 հազ. դրամ է նախատեսվում Էլեկտրոնային արդարադատության համակարգի ներդրման և առկա էլեկտրոնային գործիքների արդիականացման համար: Հակակոռուպցիոն և վերաքննիչ հակակոռուպցիոն դատարանների  գործունեությունը նախատեսված է 2021 թվականի սեպտեմբերից։

Դատական համակարգի ընդհանուր ծանրաբեռվածությունը թեթևացնելու և մի շարք ոլորտներում գործերի քննության մասնագիտացումն ապահովելու նպատակով նախատեսվում է ավելացնել դատավորի նոր 42 հաստիք ընդհանուր իրավասության  առաջին ատյանի դատարաններում, վերաքննիչ քրեական և վարչական դատարաններում և սնանկության դատարանում: Ընդհանուր իրավասության առաջին ատյանի դատարաններում դատավորների թվաքանակի ավելացումը պայմանավորված է մինչդատական քրեական վարույթի և ՕՀՄ գործեր քննող, կոռուպցիոն հանցագործություններ քննող, ինչպես նաև ապօրինի ծագում ունեցող գույքի բռնագանձման գործեր քննող առանձին դատավորների նախատեսմամբ: Վերաքննիչ քրեական դատարանում հաստիքների ավելացումը պայմանավորված է  մինչդատական քրեական վարույթի և ՕՀՄ գործերի, ինչպես նաև կոռուպցիոն հանցագործությունների գործերով վերանայումն իրականացնող առանձին դատավորների նախատեսմամբ: Վարչական վերաքննիչ և սնանկության դատարաններում դատավորների թվաքանակն ավելացվում է դատարանների ընդհանուր ծանրաբեռնվածության թեթևացման և գործերի քննության արդյունավետության բարձրացման նպատակով: Դատավորների թվաքանակի ավելացմամբ պամանավորված  ընթացիկ ծախսերի գծով նախատեսվում է լրացուցիչ  576,031.9 հազ. դրամ,վարչական սարքավորումների ձեռքբերման նպատակով՝   295,927.8 հազ. դրամ: 

Դատավորների թվաքանակի ավելացմամբ պայմանավորված թափուր հաստիքները համալրելու համար 13,500․0 հազ․ դրամ է նախատեսվում դատավորների թեկնածուների հավակնորդների /45 անձանց/ ուսուցումն Արդարադատության ակադեմիայում կազմակերպելու նպատակով։ Մասնագիտական պատրաստման ընթացքում 45 ունկնդիրներին կրթաթոշակ վճարելու նպատակով նախատեսվում է 5,000․0 հազ․ դրամ։ 

  Նախագծով 13,694.0 հազ. դրամ նախատեսվում է ուղղել Արդարադատության նախարարության կարողությունների զարգացմանը և տեխնիկական հագեցվածության ապահովմանը: 2020 թվականին նախարարության տեխնիկական հագեցվածության համար նախատեսված գումարներն ուղղվել են սպասարկման միասնական կենտրոնի գործունեության ապահովմանը, իսկ 2021 թվականին վարչական սարքավորումների ձեռքբերման նպատակով նախարարությանը գումար չի հատկացվել։ Ներկայումս անհրաժեշտություն է առաջացել ձեռք բերել նաև նախարարության գործունեության համար անհրաժեշտ վարչական և համակարգչային սարքավորումներ։ 

«Պրոբացիայի մասին» օրենքի համաձայն դատական ակտի հիման վրա այլընտրանքային խափանման միջոցների կատարումն իրականացվում է էլեկտրոնային հսկողության միջոցների կիրառմամբ՝ Հայաստանի Հանրապետության քրեական դատավարության օրենսգրքի պահանջներին համապատասխան։ Էլեկտրոնային հսկողությունն իրականացվում է Գլոբալ տեղորոշման համակարգով (GPS) աշխատող կամ ռադիոալիքային, կենսաչափական, արբանյակային կամ այլ տեխնիկական սարքերի և էլեկտրոնային ծրագրերի կիրառմամբ, որոնք հնարավորություն են տալիս պարզել պրոբացիայի շահառուի գտնվելու վայրը, տեղաշարժը, վարքագիծը և դատական ակտով սահմանված սահմանափակումների պահպանումը: Էլեկտրոնային հսկողության կիրառման համար օգտագործվող սարքավորումներն ամրացվում են պրոբացիայի շահառուին կամ տեղադրվում են վերջինիս բնակության կամ գտնվելու վայրում։ Պրոբացիայի շահառուների նկատմամբ էլեկտրոնային միջոցներով հսկողություն կիրառելու նպատակով 2021 թվականին նախատեսվում է 110,000․0 հազ․ դրամ՝  88 էլեկտրոնային թևնոց վարձակալելու և համապատասխան սերվեր ստեղծելու համար։
Առաջնահերթ է նաև Փորձագիտական կենտրոնի տեխնիկական վերազինմանն ուղղված միջոցառումները, քանի որ` Կենտրոնում առկա սարքավորումները բարոյապես և ֆիզիկապես մաշվել են և դրանց արդի մակարդակը ժամանակակից պահանջներից հետ է մնում առնվազն 25-30 տարով: Այս հանգամանքը բացասաբար է անդրադառնում մատուցվող ծառայությունների թե՛ որակի և թե՛ կատարման ժամկետների վրա: Ժամանակակից փորձագիտական սարքավորումների բացակայության պատճառով փորձաքննությունները նախաձեռնողների կողմից փորձագետի լուծմանն առաջադրված շատ խնդիրներ լուծում չեն ստանում, շատ խնդիրներ էլ լուծվում են դասական` ոչ գործիքային մեթոդների կիրառումով, որոնք ժամանակատար են և ոչ միշտ արդյունավետ: Հետևաբար՝ Կենտրոնի տեխնիկական վերազինման գործընթացն օր առաջ սկսելը ժամանակի հրամայական է: Հարկ է նշել, որ ժամանակակից փորձագիտական սարքավորումները շատ թանկ արժեն և, պետության աջակցության բացակայության պարագայում, Կենտրոնն ի զորու չէ այն իրականացնել սեփական միջոցներով /ողջ ծավալով տեխնիկական վերազինում իրականացնելու համար կպահանջվի շուրջ 328.5 մլն. ՀՀ դրամ/: 

Ակնհայտ է, որ տեխնիկական վերազինմանը զուգընթաց կհզորանան Կենտրոնի կարողությունները, կընդլայնվեն մատուցվող ծառայությունների տեսակները, էապես կբարձրանա դրանց որակը, կկրճատվեն փորձաքննությունների կատարման ժամկետները: Տեխնիկական վերազինումը հնարավորություն կտա նաև ընդլայնել Կենտրոնի ծառայություններից օգտվող շահառուների շրջանակը, ինչը կապահովի լրացուցիչ ֆինանսական մուտքեր:
3. Նախագծի մշակման գործընթացում ներգրավված ինստիտուտները, անձինք և նրանց դիրքորոշումը

Նախագիծը մշակվել է ՀՀ արդարադատության նախարարության կողմից: 
4. Ակնկալվող արդյունքը
Եվրոպական միության կողմից բյուջետային աջակցության շրջանակներում ապահովել արդարադատության ոլորտի բարեփոխումների իրականացումը
ՏԵՂԵԿԱՆՔ 

§ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2021 ԹՎԱԿԱՆԻ ՊԵՏԱԿԱՆ ԲՅՈՒՋԵՈՒՄ ՎԵՐԱԲԱՇԽՈՒՄ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2020 ԹՎԱԿԱՆԻ ԴԵԿՏԵՄԲԵՐԻ 30-Ի N 2215-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ¦ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ԿԱՊԱԿՑՈՒԹՅԱՄԲ ՊԵՏԱԿԱՆ ԿԱՄ ՏԵՂԱԿԱՆ ԻՆՔՆԱԿԱՌԱՎԱՐՄԱՆ ՄԱՐՄՆԻ ԲՅՈՒՋԵՈՒՄ ԵԿԱՄՈՒՏՆԵՐԻ ԵՎ ԾԱԽՍԵՐԻ ԱՎԵԼԱՑՄԱՆ ԿԱՄ ՆՎԱԶԵՑՄԱՆ ՄԱՍԻՆ 

«Հայաստանի Հանրապետության 2021 թվականի պետական բյուջեում վերաբաշխում և Հայաստանի Հանրապետության կառավարության 2020 թվականի դեկտեմբերի 30-ի N 2215-Ն որոշման մեջ փոփոխություններ և լրացումներ կատարելու մասին» Հայաստանի Հանրապետության կառավարության որոշման նախագծի ընդունման կապակցությամբ պետական բյուջեի եկամուտները և ծախսերը կավելանան  5,707,787.3 հազ. դրամով:
ՏԵՂԵԿԱՆՔ
§ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2021 ԹՎԱԿԱՆԻ ՊԵՏԱԿԱՆ ԲՅՈՒՋԵՈՒՄ ՎԵՐԱԲԱՇԽՈՒՄ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2020 ԹՎԱԿԱՆԻ ԴԵԿՏԵՄԲԵՐԻ 30-Ի N 2215-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ¦ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ԿԱՊԱԿՑՈՒԹՅԱՄԲ ԱՅԼ ՆՈՐՄԱՏԻՎ ԻՐԱՎԱԿԱՆ ԱԿՏԵՐԻ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ ՄԱՍԻՆ

«Հայաստանի Հանրապետության 2021 թվականի պետական բյուջեում վերաբաշխում և Հայաստանի Հանրապետության կառավարության 2020 թվականի դեկտեմբերի 30-ի N 2215-Ն որոշման մեջ փոփոխություններ և լրացումներ կատարելու մասին» Հայաստանի Հանրապետության կառավարության որոշման նախագծի ընդունման կապակցությամբ այլ նորմատիվ իրավական ակտեր ընդունելու անհրաժեշտություն չկա:

